
123

Ma infin Colombo d’ûña lotta stanco

Sanguinosa e indecisa, pe finîla

Con ûn colpo de man eroico e franco

O se metteiva avanti ä primma fila:

Guacanagari ô se gh’è misso a-ô fianco

Pe appoggiâ quella prêuva e pe compîla,

E tutt’intorno i primmi eroi fra-i quæ

Alonzo, Ojeda, i so duî figgi e i fræ.

A quelle brasse in forza e ciù perfette

Azzunto ô perfettiscimo so brasso

Con sciabbræ fulminanti e ben dirette

Fin là ô s’arviva in sei menuti ô passo.

Dove Tamea ô taggiava i ommi a fette,

E ô sparzeiva pe tæra ô sangue a sguasso;

E là arrivando ä mæxima manea

Lê ô l'affettava i ommi de Tamea.

Vinti fra brasse e gambe e teste nette

O troncava Colombo solo lê;

De trent’ommi façeivan tante fette

Diego, Ojeda e Fernando in t’ûn misê;

Ne destrigavan circa vintisette

Guacanagari, Alonzo e Bertomê;

E ne spacciavan træ dozzeñe infin

Yanez, Fiesco, Giacomo e Martin.

A-ô vedde quelli pochi capitâghe

Davanti, ma da reo, levâ da mezo

Tanta gente gaggiarda, contrastâghe

A vittoia e zà pronti a fâghe pezo,

Atra risorsa allôa pe rimediâghe

Tamea ô no veddeiva nè atro mezo,

Che affrontâli de slanso, e fa di stessi,

Començando da-i cappi, tanti pessi.

